
					Prawfddarllenwyd y dudalen hon


Ni byddai neb a dynnai

Ar faes unionach cwys,

Nac yn y fedel undyn byw

Nas trechai wrth ei bwys.



Fe wyddai draddodiadau

A chwedlau fwy na mwy,

A llawer cerdd a chywydd pêr

Nad oes a'u hadfer hwy.



Gan hardded oedd ei olwg,

Fe swynodd lawer merch,

Ac ar y deca'i gwedd i gyd

Rhoes yntau'i fryd a'i serch.



Ni bu lawenach diwrnod

Ar ddeuddyn hoff erioed

Na'r dydd y dygwyd hi o'r Graig

Yn wraig i Dyn y Coed.



A gwelwyd tri o feibion

A thair o ferched glân

Cyn hir yn troi y lle yn llon

A'u mwynion gampau mân.



A chaled fu y llafur

I fagu'r teulu bach,

A'r byd yn ddu pan fyddent glaf

A gwyn pan fyddent iach.

